Nafarroako Parlamentuko Mahaiak, 2014ko otsailaren 3an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bakartxo Ruiz Jaso andreak aurkezturiko mozioa, jabeldura batean jatorria duena. Mozio horren bidez, Nafarroako Gobernua premiatzen da emakume nafarrek haurdunaldia borondatez eteteko duten eskubidea defenda dezan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Bildu-Nafarroa parlamentu-taldeko foru parlamentari Bakartxo Ruiz Jasok, Legebiltzarreko Erregelamenduaren babesean, honako mozio hau, zeina 2014ko urtarrilaren 23an eztabaidatutako jabelduratik heldu baita, aurkezten du, 2014ko otsailaren 13ko Osoko Bilkuran eztabaidatu eta bozka dadin.

Parlamentu honen gehiengoak hainbatetan adierazi du bere jarrera, emakumeen sexu- eta ugalketa eskubideen defentsan. Eta gure taldearen iritziz, jarrera hori berriro adierazi behar da, Kontzebituaren Biziaren eta Emakume Haurdunaren Eskubideen Babeserako Lege Organikoaren Aurreproiektua dela eta.

Gure ustez, gaurko legea guztiz era atzerakoian aldatzeko proposatzean, Alderdi Popularraren irizpideek bilatu dute sektore ultrakatolikoekiko eta bizi-eskubidearen aldeko mugimenduekiko elkar aditzea; halaber, atzerapen sozial onartezina dakarte eta larriki urratzen dituzte emakumeen sexu- eta ugalketa-eskubideak. Beraz, uste dugu Nafarroako Gobernuak eskura dituen baliabide guztiak baliatu behar dituela eskubide horiek defendatzeko.

Beste alde batetik, Parlamentu honek ezagutu ahal izan ditu Antsoaingo klinikan haurdunaldia borondatez etetera joatea suertatu zaien emakumeek jasan behar dituzten koakzio eta larderia zeharo onartezinak. Nafarroan Abortatzeko Eskubidearen aldeko Batzarreko ordezkariek adierazi zuten bezala, inguruabar hori saihestu ahalko litzateke haurdunaldiaren borondatezko eteteak osasun publikoan egingo balira.

2013ko apirilean, Kontuen Ganberaren txosten bat ezagutu genuen, eta hartan gomendio egiten zitzaion Nafarroako Gobernuari, azter zezan prestazio hori osasun publikoan eskaintzeko aukera, horretarako profesionalak eta azpiegiturak badaudelako; gainera funts publikoak aurreztea ekarriko luke. Nafarroako Parlamentuak ere adierazi du eskaera bera, hainbat aldiz. Jadanik 2012ko maiatzaren 10eko Osoko Bilkuran, Nafarroako Parlamentuak mozio bat onetsi zuen, zeinaren bidez Nafarroako Gobernua premiatzen baitzen haurdunaldiaren borondatezko etetea osasun sistema publikoan eskain zezan 2013tik aurrera.

Beste alde batetik, uste dugu Nafarroako Gobernuak ahalegin berezia egin behar duela sexu-heziketan eta nahi gabeko haurdunaldien prebentzioan, eta beharrezkoak diren neurri eraginkorrak hartu.

Hori dela-eta, ondoko erabaki proposamena aurkeztu dugu:

Erabaki proposamena:

1. Nafarroak Parlamentuak Nafarroako Gobernua premiatzen du  emakume nafarrek haurdunaldia borondatez, eta duintasunez, eteteko duten eskubidea defenda dezan, eta emakume horiek inolako koakzio edo larderiarik ez jasateko baliabide guztiak presta ditzan.

2. Ildo honetatik, Nafarroako Parlamentuak 2012ko maiatzaren 10eko Osoko Bilkuran 8/12/MOC-00027 mozioan onetsitakoa, eta geroago hainbat aldiz berretsitakoa, berriz ere adierazten du, eta Nafarroako Gobernua premiatzen du behar diren neurriak har ditzan, ahalik eta denbora laburrenean haurdunaldiaren borondatezko eteteak osasun zentro publikoetan egin ahal izateko, eta lehenengo eta behin, etete farmakologikoak, horiek baitira egiten diren borondatezko eteteen % 40. Gainera, haurdunaldiko lehenengo 8-9 asteen barruan egin daitezke, eta ez lukete antolaketa-neurri nabarmenik hartzera behartuko.

3. Nafarroako Parlamentuak berriro adierazten du erabat arbuiatzen duela, Kontzebituaren Biziaren eta Emakume Haurdunaren Eskubideen Babeserako Lege Organikoaren Aurreproiektua, emakumeen sexu- eta ugalketa-eskubideak larriki urratzen dituen atzerapen sozial onartezina dakarrelako. Horiek horrela, Nafarroako Gobernua premiatzen du Parlamentu honen gehiengoaren eta Nafarroako herritarren gehiengoaren borondateari jarraikiz joka dezan, 2010eko legearen aurka aurkeztutako errekurtsoa kenduz, eta behar diren mekanismo guztiak azter eta abian jar ditzan, emakume nafarrek haurdunaldia borondatez eteteko duten eskubidea bermatzeko eta, beraz, inboluzio hori Nafarroan ez gertatzeko.

4. Nafarroako Parlamentuak konpromisoa hartzen  du PPk proposatzen duen erreformari aktiboki aurre egiteko, eta babesa eskaintzen die elkarte feministak eta beste gizarte-mugimendu  batzuk, helburu horrekin egiten ari diren mobilizazioei.

5. Nafarroako Parlamentuak Nafarroako Gobernua premiatzen du behar diren baliabide materialak eta giza-baliabideak ezar ditzan, nahi gabeko haurdunaldien prebentziorako. Helburu horrekin, behar diren neurriak hartuko ditu, ikastetxeetan sexualitateari eta afektibitateari buruzko derrigorrezko programak sartzeko, eta horretarako behar diren irakasleak prestatzeko. Halaber, antisorgailu guztiak eskuragarri egotea bermatuko du, emakumeak laguntzeko zentroen bidez. 

